
RADUNANZA GENERALA DAL CAS EB, als 22 avrigl 2003,  
AL RESTORANT FONTANA A SENT 

*************************************************************************** 
 

 
Nos president Jon Andrea Könz po salüdar a 58 commembras e commembers chi han chattà la via per 
gnir a nossa radunanza generala. Davo divers salüds specials bivgnainta el eir a sar Jon Carl Rauch, 
capo da Sent. Divers commembers s’han laschats s-chüsar o a bocca o in scrit. Sco dombravuschs 
funcziunan Peter Molinari e Rico Luppi. 
 
 
Tractandas: 
 
1. Protocol  
 
Il protocol da la radunanza generala dals 26 avrigl 2002 a Martina vain prelet ed approvà cun applaus.  
 
 
2. Rapport dal president 
 
Jon Andrea rapportescha sur da sia lavur sco president dal CAS EB. La suprastanza ha fat diversas 
tschantadas ed il president es i a sezzüdas our d’val per seguir la politica federala e chantunala dal 
CAS.  
 
Id ha dat eir ün pêr novitats, per exaimpel il prospect nouv da chamonnas. Implü es gnü chattà ün lö 
definitiv per l’archiv dal CAS Engiadina Bassa, quai i’l archiv circuital da Ramosch a Strada. Implü as 
haja pudü far festa sülla chamonna Linard pel giubileum da 100 ons. Eir ils quints da la senda da 
Lavin - Chamonna Linard - Fuorcla da Glims – Sagliains - Susch as haja pudü serrar giò. La plü 
gronda novità davart dal president es il permiss da fabrica cun BAB per la chamonna Lischana ed il 
consentimaint da subsidi da 40% da la vart dal CC a Berna.  
 
Per l’on chi vain sun previs impustüt tuot ils lavuors sülla chamonna Lischana, insembel culla 
cumischiun da fabrica e culla cumischiun da finanzas e sponsoring. 
 
Nos president legia avant sco minch’on ils noms dals nouventrats e tils bivgnainta in nossa secziun. 
Ün commember ans ha bandunà per adüna, quai es Rico Falett da Sent. La radunanza s’adozza in sia 
memoria. 
 
Sco minch’on prelegia il president ils noms dals commembers chi vegnan onurifichats. 25 ons in nossa 
secziun sun: Astrid Casura-Müller, Vnà, Armon Nuotclà, Sent, Walter Bernegger, Scuol, Anna 
Denoth, Ramosch, Otto Denoth, Lantsch, Martin Fricker, Steinhausen, Paul Eugen Grimm, Ftan, 
Flurina Isler-Riatsch, Winterthur, Samuel Luzzi, Scuol, Hubert Peer, Scuol, Jachen Andri Planta, 
Fuldera, Töna Taisch, San Murezzan, Peter Molinari, Zernez e Walter Schmid, Ardez. 40 ons in nossa 
secziun sun: Peider Könz, Männedorf, Gerhard Ritzmann, Sent, Andri Schaniel, Cuoira e Nuot Grass, 
Puntraschigna. 
 
Jon Andrea ingrazcha als 715 commembers da nossa secziun per la fiduzcha. Implü ingrazcha el a tuot 
la suprastanza ed a tuot ils guardians da chamonnas stabels e quels da la chamonna Linard per la lavur 
prestada a favur da nossa secziun. Seis rapport vain acceptà cun applaus. 



Rapports dals differents schefs 
 
2.1 Chef da gitas 
 
Chasper Planta rapportescha cuort sur da las activitats dal 2002/03. I sun gnüdas manadas tras d’instà 
7 dad 11 gitas, causa la trid’ora. Implü esa gnü fat ün di da rampignar ad Ardez ed ün di da lavur 
cumöna sülla chamonna Linard. Per la stagiun d’inviern sun gnüdas manadas tras intanta 8 da 12 gitas. 
Las relaziun sun stattas fich bunas ed eir la stagiun d’inviern cuntainta fich. Chasper ingrazcha a tuot 
ils manaders chi sun stats pronts dad organisar üna o tschella gita. L’indemnisaziun per gita es gnüda 
fixada nouv sün frs. 15.00. Per finir dà el tras amo diversas datas per gitas chi sun amo sül program 
d’inviern. 
 
 
3.2 Chef da salvamaint 
 
Giacomin Arquint rapportescha sur dals divers salvamaints cha la gruppa da nossa secziun ha gnü - 
intuot 13 cas seris. Eir la gruppa da chans ha gnü divers salvamaints e cuors. A tuot quels chi han güdà 
dürant l’on scuors pro salvamaints, pro l’organisaziun, pro cuors ed oter plü ingrazcha Giacomin fich. 
 
Sco cha’ls statüts prevezzan ha revis il post da controlla eir il quint da la chascha da salvamaint e 
chattà tuot in ün fich bun uorden. La radunanza dà dis-charg als responsabels. 
 
 
3.3 Chef da chamonnas 
 
Cla Duri Janett po verer inavo sün ün bun on da chamonnas, cun ün record da pernottaziuns. Il rapport 
es eir publichà aint illa gazettina da la secziun cullas cifras da pernottaziun ed oters detagls. El surdà 
salüds dals guardians Enz e Derungs/Gianom chi’s laschan s-chüsar.  
 
Id es previssa la gronda fabrica da la chamonna Lischana e lavur cumöna es adüna bainvissa. 
 
 
3.4 Chef OJ 
 
Andri Poo preschainta per Chasper Alexander Felix, chi s’ha stuvü s-chüsar, il rapport cun bellischmas 
dias fattas dürant l’on scuors. La partecipaziun dals giuvenils a las differentas gitas es exemplarica. In 
media piglian part 10,5 giuvenils a mincha gita da l’OJ. El ingrazcha als manaders ed a tuot ils 
agüdonts chi sustegnan las duos gruppas da l’OJ. 
 
 
3.5 Redacziun cudeschin 
 
Mario Rauch muossa üna bellischma preschantaziun dal S-chalambert e la nouva pagina d’Internet, 
ch’el ha miss in pè. 
 
 
Ils differents rapports vegnan approvats cun applaus. 
 
 
 
 
Per finir ingrazcha Jon Andrea a tuot ils schefs, a Mario Rauch per la gronda lavur culla gazettina e la 
pagina da l‘internet, a Jachen Andri Planta chi maina l’OJ da 10 fin 13 ons ed a l’actuara Gianna 
Rauch. 
 



Rendaquint 2002 e rapport dals revisuors 
 
Il rendaquint e’l rapport dals revisuors sun publichats aint illa gazettina. Andri Lansel manzuna ün pêr 
posts chi han dat tschertas müdadas. Il quint da gestiun 2002 muossa ün vanz da frs. 1'538.69. La 
facultà netta als 31.12.2002 s’augmainta sün frs. 198'194.39. Eir quist on as haja pudü far grondas 
amortisaziuns e la situaziun finanziala da la secziun es fich buna. 
 
Andri Lansel ingrazcha eir als sponsuors Banca Raiffeisen Scuol ed Acla da Fans Martina pel sustegn 
pel nouv prospect da chamonna. 
 
Ils revisuors ingrazchan in lur rapport al chaschier per sia gronda lavur e propuonan acceptaziun dal 
quint. Quai vain fat cun unanimità da vuschs. 
 
 
 
3. Contribuziun annuala 
 
La suprastanza fa la proposta da laschar la contribuziun annuala da la secziun sün frs. 28.00 per la 
contribuziun singula, frs. 56.00 per la contribuziun da famiglia e frs. 15.00 per la contribuziun per 
giuvenils chi nun han ils genituors illa secziun.  
 
Quai vain acceptà unanimamaing. 
 
 
 
6. Onurificaziuns dals veterans 
 
Il president surdà a tuot ils veterans manzunats i’l rapport üna medaglia, resp. ün diplom. 
 
 
 
7. Orientaziun dal proget da la chamonna Lischana 
 
Rico Luppi muossa a tuot la radunanza il proget per l’ingrondimaint e la renovaziun da la chamonna 
Lischana. La finanziaziun es sgürada ed in uorden. 
 
I seguan ün pêr dumondas sur dal proget e la fabrica. Quellas vegnan respusas a cuntantezza da la 
radunanza. 
 
 
 
8. Varia 
 
Il president fa reclama per la reuniun d’Ascensiun insembel cun tuot ils commembers da las otras 
secziuns svizras. Quella vain organisada da la secziun San Galla. 
 
 
 
 
 
 
Il president serra la radunanza a las 23.10 e giavüscha a tuots ün bun arriv a chasa.  


